Татарстан Республикасы
Мөслим районы мәгариф бүлеге

   
Күбәк урта гомуми белем бирү мәктәбенең 1 нче категорияле физика укытучысы Юнысова Сәрия Мизхәт кызы.

                                2005 нче ел
      11 класста атом физикасын өйрәнә  башлагач кичә үткәрәм. Бу кичәдә укучыларның атом физикасыннан белемнәре тагын да тирәнәйтелә.
    Кичәгә кунак итеп Чернобыльче Исмәгыйлев Мирхафизан Мирзанур улы чакырыла.

    Залга атом физикасын үстерүгә зур өлеш кереткән галимнәр: Эрнест Резерфорд (1871-1937), Нильс Бор (1885-1962), Мария Склодовская – Кюри (1867-1934), Фредерик Жолио – Кюри (1900 -1958), Экрико Ферми(1901- 1954), Игорь Васильевич Курчатов (1903 - 1960) портретларын куярга мөмкин.       
     Кичә укытучының кереш сүзе белән ачыла: 

 - Атомның катлаулы төзелешен ачу – хәзерге заман физикасының формалашуында бик мөһим бер баскыч булды.  Галимнәр атом төзелеше турында дөрес фикерләргә бик тиз генә килә алмаганнар. Атомның беренче моделен электронны ачкан Джордж – Джон Томсон тәкъдим итә. Аның фикеренчә,  атомның уңай корылмасы аның бөтен күләменә тигез бүленеп урнаша. Атомның хәзерге моделе инглиз физигы Эрнест Резерфорд тарафыннан тәкъдим ителә. Резерфорд тәҗрибәләрен 1906 нчы елда ясый. Шул көннәрдән соң атом физикасында күп ачышлар ясалды. Аларның кешелек өчен әһәмияте дә, фаҗигасе дә зур булуы һәркемгә яхшы аңлашыла. 

       Атом бомбалары икенче бөтендөнья сугышы бетәр алдыннан АКШ тарафыннан (1945 нче ел, август) Хиросима һәм Нагасаки шәһәрләренә ташланды. Бу фаҗига җир шары халыкларын тетрәндерде.
    Бүген кичәдә атомны тыныч максатларда файдалану да гаять куркыныч булуы турында сөйләшербез. Барлык кешеләр дә бу куркынычны һәм аңардан саклану чараларын белергә тиешләр.

 1 нче укучы.

1986 нчы елның 26 нчы апрелендә Чернобыль атом электростанциясенең 4 блогында шартлау булды. Нәтиҗәдә 30 км радиуслы зонадан кешеләрне эвакуацияләргә туры килде. 

         Украинада кеше яши торган 7247 пунктлардан кешеләрне яңа җиргә күчерделәр. Украинаның 12 өлкәсендәге 3 млн га җир радиоактив цезий белән зарарланды.   
Белоруссиядә дә 500 млн га җирдән кешеләрне күчерергә туры килде.

     Радиация Австрия, Болгария, Венгрия, Италия, Норвегия, Польша, Россия, Румыния, Англия, Төркия, Германия, Финляндия, Югославияне каплады. Чернобыльдән таралган радиоактив нуклидлар, хәтта Бразилиядә табылды. 4 500 000 Украина гражданы радиациядән зыян күрде. Белоруссия, Россия гражданнары радиация алды.

    Украинада кан рагы, ашкайнату органнары, тын юллары рагы 
күп очрый. Балалар арасында калкансыман биз рагы күп таралган.

      2 нче укучы.

Авария булганнан соң, СССР хокүмәте чынбарлыкны яшерергә тырышты. Ул вакытта хәлакәтнең масштаблары күрсәтелмәде, авариянең килеп чыгу сәбәпләре әйтелмәде. Кешеләргә тиешле аңлату, дәвалау үткәрелмәде.

Дөнья халкы 2,5 елдан соң гына чынбарлыкны белә алды. Шул сәбәпле чит илләрнең ярдәмнәре бик соң килде. Ярдәм 27,7 млн доллар тәшкил итте.    

    Авария вакытында нурланыш алган 29 кеше беренче атнада, 1800 кеше берничә елдан радиация корбаннары булдылар. 238 кеше бик көчле радиация авыруы алды.

    Бүгенге көндә 2044 км2 мәйданда җир участогы зарарланган. 1856 км2 мәйдан радиоактив цезий, плутоний, строиций белән зарарланган. Сезнең белүегезчә, 23000 елдан соң гына 
плутонийның активлыгы ике тапкыр кими. Бу кеше гомере белән чагыштырганда колоссаль сан.
3 нче укучы.

Шартлаган 4 блокны күмү өчен саркофаг төзелгән иде. Саркофаг һәрчак тикшереп, күзәтеп торуны сорый. 1995 нче елда анда ярыклар барлыкка килүе беленде. Чернобыль каберлекләре бик куркыныч. Аларның күбесенең саклагыч барьерлары да юк, траншеяләр 1м калынлыктагы грунт белән капланган. Кайда, нинди дәрәҗәдә зарарланган әйбер күмелүе турында да мәгълумат юк. Язын бу урыннарга грунт сулары керә, грунт сулары зур суларга кушылып, өстәмә куркыныч тудыралар.
   Хәзерге вакытта Чернобыльдә түбәндәге бурычлар куелган:

- 4 блокны ышанычлы саклагыч белән тәэмин итү;

- техниканы күмү өчен яңа каберлекләр ясау;

- зарарланган объектларны чыгару, чистарту.

     1996 елгы мәгълуматларга караганда, Чернобыль өчен тотылган чыгым Украинага 1 елга 1 млрд долларга төшә. Украинада яшәүче һәр кеше 12% “Чернобыль ” налогы түли.

   Укытучы.

 Чернобыль афәтенә 20 елдан артык вакыт үтсә дә, кайтавазы әле бүген дә сизелә. Безнең районнан да Чернобыль атом станциясен чистартуда дистәләгән кеше катнашты. Шулар арасыннан берсе, безнең авылдашыбыз Исмәгыйлев Мирхафизан Мирзанур улы. Бүген ул безнең кичәбездә катнаша. Гыйбрәтле вакыйгалар турында сөйләү өчен сүзне аңа бирәбез.
    Исмәгыйлев Мирхафизан.

- Мин армия хезмәтен химик разведчик булып Германиядә үттем. Икенче ел хезмәт иткәндә Чехославакиядәге фетнәне бастыруда катнаштым. 1969 нчы елның июнь аенда хезмәт срогын тутырып туган йортыма кайттым. Спортчы идем. Район ярышында катнашып, йөгерүдә беренче урынны алдым. Эшкә икмәк пешерү комбинатына электромеханик булып урнаштым.

   Чернобыльдә станция шартлавын ишеткәч, үземне чакырасыларын аңладым, көтеп тордым.

    Мөслим хәрби комиссариатына 60 кеше чакыртылган иде. Шулар арасыннан мин генә “станциягә эшкә барырлык” дип сайлап алындым.  1986 нчы елның 7 нче сентябрендә мине Казанга алып киттеләр. Самара өлкәсендәге Томск шәһәренә, поездга төялеп, юл алдык. Биредә АЭСта эшләү өчен әзерлек курслары үткәрәләр иде. 23 көн буе шөгыльләнгәннән соң миңа 100 кешелек дозиметристлар командасын әзерләү бурычы куелды.

           Беренче тапкыр станциягә баргач, андагы хәрабәләрне күреп шаккаттык. Тирә - юньдә тереклек юк, кошлар үлеп беткән. Яшәү урыны Чернобыльдән читтә иде. Станциягә кертер алдыннан өч кат саклагыч киемнәр, противогазлар бирәләр. Без III блокта эшләдек. Көн саен 16шар кеше блокларга, турбина залларына кереп, ДП-5В дозиметры белән һәр предметтагы радиация дозасын үлчәп, аны журналларга теркәп бардык. Бездән соң II  группа кереп, нурланыш дозасы 41дән югары булган әйберләрне, приборларны алып чыгып, махсус каберлеккә күмә иде. 
    10 көн АЭС та эшләгәч, беренче тапкыр атом чире белән чирли башлыйсың. Көчле ютәл, бизгәк интектерә, кеше үз-үзен белештерми башлый.  Мине дә аңсыз  килеш носилкага салып госпитальгә алып  киткәннәр. Госпитальдән чыккач, тагын эшкә керештем. Кешеләр белән җитәкчелек иткәнгә, мин башкаларның сәламәтлек торышын күзәтеп тора идем. Берәрсенең хәле авырая башласа, тиз арада госпитальгә озата идем.Чернобыльгә җибәргәндә безне 6 айлык эшкә  дип озаттылар. Тик бу срокны беркем дә тутырмагандыр.  Өч ай эшләгәч, декабрь аенда , безне кабат  тикшерделәр. Медицина  карточкасына миндә тупланган нурланыш дәрәҗәсенең дөресен язарга курыктылар, “25 бер” -, дип язып куйдылар. 

    Декабрьдә өйгә кайтып кердем. Бер ай  урын өстендә яттым.  Профессор өйрәткәнчә саф һавага аз-азлап кына чыгып , өйдә генә дәваландым. Хатыным, шәфкать туташы, мине аякка бастыру өчен күп көч куйды.

        Соңгы  елларда табиблар безгә зур игътибар күрсәтәләр. Бушлай дарулар бирәләр, сезон саен шифаханәләргә салалар. Мин ике тапкыр Пятигорскида булып  кайттым, шуның файдасын нык  күрдем. Ул якларда  чернобыльчеләргә аеруча хөрмәт сизелә.
    Чернобыль фаҗигасен бетерүдә катнашкан 7 кеше безнең районда яши. Мөслимдә Рәшит Әбдриев, Владимир Бурда, Николай Емельянов, Нарат Асты авылыннан Рафис Миңнуллин, Баланны авылыннан Назыйм Габдуллин.                                                                           

    Кичәне укытучы йомгаклый. Мирхафизан абыйга очрашу истәлеге итеп бүләк тапшырыла.

